Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin María Esther Korres Bengoetxea andreak egindako galderaren erantzuna, Foru Diputazioak emana, LOMCEk Batxilergoko 2. mailaren amaierarako ezartzen duen kanpo-ebaluazioari buruzkoa. Galdera argitaratu zen 2017ko otsailaren 10eko 29. Nafarroako Parlamentuko Aldizkari Ofizialean.

ERANTZUNA

EH Bildu Nafarroa parlamentu-taldeari atxikitako María Esther Korres Bengoetxea andreak 9-17/PES-00047 idatzizko galdera egin du. Hona Nafarroako Gobernuko Hezkuntzako kontseilariaren informazioa:

Eskaera horretan, 24 galdera egiten dira, Batxilergoan Unibertsitatera sartu ahal izateko egin beharreko ebaluazioari buruz. Banan-banan erantzunen ditugu:

1. Zein da ebaluazio horren helburua?

Araudi indardunean xedatuari jarraituz, Batxilergoan Unibertsitatera sartu ahal izateko eginen den ebaluazioaren helburua da ikasleen heldutasun akademikoa eta Graduko unibertsitate-ikasketak arrakastarekin jarraitzeko daukan ahalmena neurtzea, bai eta ikasketa horietara onartzeko eskabideak antolatzea ere, eskainitako postuak esleitzeko.

2. Batxilergoko bigarren mailako ebaluazio diagnostikoa LOMCEren araberakoa al da?

Ebaluazio hori Hezkuntzaren Kalitatea Hobetzeari buruzko abenduaren 9ko 8/2013 Lege Organikoa ezartzeko egutegia zabaltzeko presako neurriei buruzko abenduaren 9ko 5/2016 Errege Lege Dekretuak ezarritakoari dagokio.

3. Nor izanen da ebaluazioaren arduraduna? Unibertsitatea? Hezkuntza Departamentua? Ikastetxeak?

Hezkuntza Departamentua, NUPekin batera. NUPek Unibertsitatean Sartzeko Probetan zeuzkan eginkizun eta ardura berak izanen ditu.

4. Nor arduratuko da bigarren mailako proba taxutzeaz?

Probak batera prestatuko dituzte arlo bakoitzeko Unibertsitateko aholkulariek eta Hezkuntza Departamentuko koordinatzaileek.

5. Zer irizpideren arabera taxutuko da Batxilergoko bigarren mailako proba?

Unibertsitatera sartzeko 2016-2017 ikasturterako Batxilergoko ebaluazioaren ezaugarriak, diseinua eta edukia zehazten dituen abenduaren 22ko ECD/1941/2016 Aginduan xedatutakoa errespetatuz eginen dira, betiere arlo bakoitzari buruzko koordinazio-bileretan hartutako erabakiei erreparatuta.

6. Nola ebaluatuko dira zeharkako gaitasunak?

Ebaluazioa bigarren mailako enborreko ikasgaien blokeko gai orokorren arabera eta bloke horretako aukerako gaien arabera.

7. Ministerioak Estatu osorako ezarritako adierazle eta estandarrei egokituko al zaie, Madrileko errege dekretuek xedatzen duten moduan?

ECD/1941/2016 Aginduaren 5. eta 8. artikuluetan xedatuari jarraituz, zehaztapen-matrizetan jasotako eduki-blokeetako bakoitzari dagokion pisua edo portzentajea orientagarria izanen da. Proba bakoitzaren kalifikazioaren % 70 lortu beharko da gai bakoitzaren zehaztapen-matrizean zehaztutakoen artean hautatutako ikaskuntza-estandarrak ebaluatuz. Horrenbestez, proben egitura eta edukia Batxilergoko arloko koordinatzailearen eta ikastetxeetako irakasleen artean izandako bileretan zehaztu dira.

8. Unibertsitatean sartzearen ondorioetarako, Estatu osorako unibertsitate-barruti bakarrerako balioko al du?

Bai. Ebaluazioak Estatu osoan balioko du.

9. Batxilergoko zer mailatako edukiei buruzkoa izanen da proba?

Ebaluazioa bigarren mailako gai orokorrei eta enborreko ikasgaien blokeko aukerako gaiei buruzkoa izanen da.

10. Proban sartuko al da batxilergoko lehen mailan bakarrik ematen den ikasgairen bat (Filosofia)?

Ez. Ebaluazioa soilik bigarren mailako gaiei buruzkoa izanen da.

11. Ikastetxeei nola emanen zaie proba honi buruzko informazioa?

Ikastetxeek Hezkuntzako zuzendari nagusiaren irailaren 1eko idazki bat jaso zuten. Abenduaren 9ko 5/2016 Errege Lege Dekretuaren bidez sartutako aldaketen ondoren, Hezkuntzako zuzendari nagusiaren beste idazki bat jaso zuten. Hemendik gutxira, Hezkuntzako zuzendari nagusiaren ebazpen bat argitaratuko da, non Nafarroako Foru Komunitatean Unibertsitatean sartzeko Batxilergoko ebaluazioa egiteko jarraibideak onetsiko baitira, 2016-2017 ikasturterako.

Gainera, irailaren 2an, bilera bat egin zen gai honen Batxilergoko koordinatzaileekin, eta hartan eskura zegoen informazio guztia eman zitzaien eta premiatu egin ziren ikastetxeetako irakasleekin bilerak egiteko irailaren bigarren hamabostaldian, bai eta behar ziren gainerako bilera guztiak ere. Bilera horiek egin dira ebaluazioaren xede diren gai guzti-guztietan.

Azkenik, NUPek, otsailean, bilera bat izan du ikastetxeetako arduradunekin, ikasleak Unibertsitatean onartzearekin zerikusia duen guztia azaltzeko.

12. Zer informazio emanen zaie ikastetxeei? Eta familiei? Eta irakasleei?

Aurreko erantzunean aipatu den bezala, ikastetxeek eta irakasleek behar den informazioa badaukate. Ikastetxeak berak dira familiei informazioa eman dietenak.

13. Interesdun horiek guztiak noiz izanen dira horretaz informatuak?

Aipatu den bezala, interesdunek irailaren 2tik jaso dute informazio zehatza, Estatuko arauetan gertatzen ziren aldaketen arabera.

14. Selektibitateko lehengo probetan bezala, informazio eta koordinazio bilerarik eginen al da ikastetxeetako irakasleekin?

Bai, irakasleek bilerak izan dituzte gai bakoitzeko koordinatzailearekin. Bilera kopurua handitu egin da ikasturte honetan, Estatuko araudian egin dituzten aldaketak direla medio.

15. Noren ardura izanen da ikasleei azterketa egitea?

Batzorde Antolatzaileak izendatutako epaimahaiak izanen dira. Batzorde hori Hezkuntza Departamentuko eta NUPeko kideek osatzen dute.

16. Zer prestakuntza izan beharko dute aztertzaileek?

Epaimahaiak NUPeko irakasleekin eta bigarren hezkuntzako irakasle espezialistekin osatuko dira.

17. Hizkuntza-eskakizunik eskatuko al zaie aztertzaile horiei? Zein?

Euskarazko epaimahaiko kideek hizkuntza horretako C1 mailako titulua izanen dute.

18. Zenbat pertsonak eginen dute lan hori? Zer lan-baldintzatan?

Epaimahaien kopurua eta haien kideen kopurua izena emandako ikasleen kopuruaren arabera erabakiko da.

Prozesuan parte hartzen duten Unibertsitateko eta Bigarren hezkuntzako irakasleek beren lanaren truke dagokien esker-saria jasotzen dute NUPen eskutik, Unibertsitatera Sartzeko Probarekin gertatzen zen bezala.

19. Nork kontratatuko ditu pertsona horiek?

Ez da inongo kontratu gehigarririk eginen, zeren eta NUPeko edo Hezkuntza Departamentuko langileak baitira.

20. Zer irizpideri jarraikiz?

Batzorde Antolatzaileak hautatzen ditu, espezialitate-irizpideari jarraituz, eta bigarren hezkuntzako irakasleen kasuan eskatuko da Batxilergoko 2. mailan kasuko gaia irakasten jardutea. Lehentasuna dute Unibertsitateko gai horren arloko aholkulariek eta Batxilergoko gai horretako koordinatzaileek.

21. Nork zuzenduko du proba?

Aurreko erantzunetan aipatu diren epaimahaietako kideek zuzenduko dute. Batzorde Antolatzaileak izendatuko ditu berrikuspena eskatu deneko ariketen bigarren edo hirugarren zuzenketa eginen duten irakasleak.

22. Zein izanen da Ikuskaritzaren zeregina?

Hezkuntzako bi inspektore (gizon bat eta emakume bat) Batzorde Antolatzaileko kideak izanen dira; horrenbestez, haien eginkizunak Hezkuntzako kontseilariaren urriaren 9ko 164/2009 Foru Aginduaren 9. eta 11. artikuluetan jasotakoak dira.

23. Zein izanen da NUPen zeregina?

Ikasturte osoan zehar Hezkuntza Departamentuaren eta NUPen arteko lankidetza estua izaten ari da. Unibertsitateak jarraituko du bere gain hartzen Unibertsitatean Sartzeko Probetan zeuzkan eginkizun eta ardura berak.

24. Ikasleek berariazko matrikularik egin beharko dute proba hori egiteko? Noiz? Non? Tasarik ordaindu beharko dute? Zenbatekoa?

Bai. Ikasleek Batxilergoko ebaluazio-proba batean emanen dute izena Unibertsitatera sartzeko, ebaluaziora aurkezteko bidea ematen dioten ikasketak amaitu dituen ikastetxearen bitartez. Inskripzioa eginen da Nafarroako Unibertsitate Publikoak adierazitako bitarteko elektronikoak erabiliz.

Ebaluazioa eginen zaie soilik unibertsitate-ikasketak egin nahi dituzten ikasleei, baina ez da beharrezkoa izanen Batxilergoko titulua eskuratzeko. Horrenbestez, Unibertsitateen eta Hezkuntza Baliabideen zuzendari nagusiaren 381/2016 Ebazpenean ezarritakoak ordainduko dute. Ebazpen horren bidez, Nafarroako Unibertsitate Publikoan, titulu ofizialak eskuratzeko zerbitzu akademikoengatik eta gainerako eskubideengatik 2016/2017 ikasturtean ordaindu beharreko prezio publikoak finkatzen dira. Tasa arrunta 91,13 eurokoa izanen da, ebazpen horretan jasotako salbuespenekin.

